
Аңдатпа. Кіріспе. ХІХ ғасырдың аяғында швед зерттеушісі әрі саяхатшы Свен Гединнің Орта 

Азияға жасаған экспедициялары аймақты ғылыми тұрғыдан кешенді зерттеудің маңызды 

кезеңіне айналды. Оның сапарлары барысында географиялық кеңістіктің ерекшеліктері, 

табиғи ресурстардың орналасуы, климаттық жағдайлар мен гидрографиялық жүйелер туралы 

тың деректер жиналды. Мақсаты мен міндеттері. Гедин жергілікті халықтардың 

этнографиялық, мәдени дәстүрлерін және әлеуметтік-экономикалық өмірін бақылап, ғылыми 

тұрғыда сипаттап жазды. Материалдар мен әдіс-тәсілдері. Мақалада, зерттеу барысында 

жалпы ғылыми және арнайы тарихи әдістер пайдаланылған. Атап айтқанда, тарихи-

салыстырмалы, жүйелі және мәтіндік талдау тәсілдері. Ал алынған деректерді өңдеу 

барысында тарихи материалдарды зерттеу, тарихи-саралау және талдау әдістері қолданылған. 

Нәтижелер. Бұл мәліметтер Еуропадағы ғылыми қауымдастыққа Орта Азияның геосаяси 

маңызы мен табиғи әлеуетін тереңірек түсінуге мүмкіндік берді. Гединнің еңбектері тек 

география саласына ғана емес, тарих, этнография және халықаралық қатынастар ғылымына да 

ықпал етті. Оның саяхаттары арқылы Орта Азияның сол кезеңдегі саяси жағдайы мен 

халықаралық байланыстары жөнінде құнды ақпараттар таралды. Қорытынды. ХІХ ғасыр 

аяғындағы Свен Гединнің Орта Азияға саяхаты ғылыми ізденістердің кеңеюіне, аймақты 

зерттеу дәстүрінің қалыптасуына және Еуропа мен Азия арасындағы ғылыми-мәдени 

диалогтың дамуына елеулі үлес қосты. 

Abstract. Introduction. In the late 19th century, the expeditions of Swedish explorer and traveler 

Sven Hedin to Central Asia became an important stage in the comprehensive study of the region. His 

travels yielded unique information on the geographic space, natural resources, climate, and 

hydrographic system. Purpose and Objectives of the Study. Hedin focused on observing the 

ethnographic characteristics of local peoples, their cultural traditions, and socioeconomic structure, 

which allowed him to present a holistic picture of life in the region during this period. Materials and 

Methods. The article employs both general scientific and specialized historical research methods, 

including historical-comparative, systemic, and textual analysis. Archival sources, as well as methods 

of historical analysis and interpretation, were used in processing the materials. Results. The results 

obtained contributed to a deeper understanding of the geopolitical significance of Central Asia and 

its natural potential in European academic circles. Hedin's works influenced not only the development 

of geography but also the formation of scientific approaches in history, ethnography, and international 

relations. Conclusion. His expeditions made a significant contribution to the expansion of scientific 

research, the establishment of a tradition of studying Central Asia, and the development of scientific 

and cultural dialogue between Europe and Asia. 

Keywords: Sven Hedin, Central Asia, expedition, ethnography; international relations 

Аннотация. Введение. В конце XIX века экспедиции шведского исследователя и 

путешественника Свена Гедина в Центральную Азию стали важным этапом комплексного 

изучения региона. В ходе его путешествий были собраны уникальные сведения о 

географическом пространстве, природных ресурсах, климатических условиях и 

гидрографической системе. Цель и задачи. Особое внимание ученый уделял наблюдению за 

этнографическими особенностями местных народов, их культурными традициями и 

социально-экономическим укладом, что позволило представить целостную картину жизни 

региона в указанный период. Материалы и методы. В статье применяются как общенаучные, 

так и специальные исторические методы исследования, включая историко-сравнительный, 

системный и текстовый анализ. При обработке материалов использовались исторические 

источники, а также методы исторического анализа и интерпретации. Результаты. 

Полученные результаты способствовали углубленному пониманию геополитического 

значения Центральной Азии и ее природного потенциала в научных кругах Европы. Труды 

Гедина оказали влияние не только на развитие географии, но и на формирование научных 

подходов в истории, этнографии и международных отношениях. Заключение. Его экспедиции 

внесли значительный вклад в расширение научных поисков, становление традиции изучения 

Центральной Азии и развитие научно-культурного диалога между Европой и Азией. 

Ключевые слова: Свен Гедин, Центральная Азия, экспедиция, этнография; международные 

отношения 

Для цитирования: Тлеубекова Г.Б., Калиева Б.Т. Путешествие Свена Гедина в Среднюю 

Азию в конце ХІХ века: на основе труда «Через Азию» («Through Asia») // Scientific Journal 

“Central Asian courier”. 2026. Т. 2. № 3. С. 550–562. (На каз.). DOI: 10.64970/3105-

241X_2026_2_3_550-562 

 

Кіріспе. Свен Андерс Гедин – әйгілі швед зерттеушісі, саяхатшы әрі географ. Оның арғы 

аталарының бірі белгілі натуралист Карл Линнейдің шәкірті болған және Швеция королі 

Густав III-тің сарай дәрігері қызметін атқарған. Хединнің әкесі – Стокгольмдік архитектор 

Людвиг Хедин, ал анасы – Авраам Вестман есімді ауқатты сыра қайнатушының қызы Анна. 

Оның зерттеушілікке деген қызығушылығы Адольф Эрик Норденшельдтің «Вега» кемесімен 

Солтүстік теңіз жолы арқылы Тынық мұхитқа жасаған тарихи саяхатынан кейін оянды.  

Адольф Эрик Норденшельд бастаған әйгілі экспедицияның барысын Н.И. Березиннің 

«Мұздағы тұтқын» атты туындысында баяндалады, тарих пен география ғылымдарының 

тоғысындағы құнды еңбек ретінде танылады (Березин, 1907: 103). Шығарма кейбір 

басылымдарда Норденшильдтің Сібір жағалауындағы сапары мен қыстауы туралы мазмұнды 

толықтыратын қосымша атаумен ұсынылған. Бұл еңбекте Норденшильдтің саяхаты толық 

баяндалады.  

Бұл оқиғаны Гедин өзінің ғылымға бет бұруына шабыт берген шешуші сәт ретінде 

сипаттайды. Гединнің алғашқы ірі сапары ұстаздық қызметімен байланысты болды: ол Ресей 

аумағы арқылы Кавказға, Бакуге, одан әрі Персия мен Осман империясына саяхат жасады. Бұл 

сапардың нәтижесінде ол өзінің алғашқы еңбегін жазды – «Персия, Месопотамия және Кавказ 

арқылы» атты кітап 1887 жылы жарық көріп, оған венгер шығыстанушы Арминиус Вамбери 

алғысөз жазды. Келесі еңбегі – Николай Пржевальскийдің Орта Азияға жасаған 

саяхаттарының қысқартылған аудармасы. Бұл кітапқа Норденшельд кіріспе жазды. Хедин 

Берлин университетінде әйгілі географ Фердинанд фон Рихтгофеннің жетекшілігімен білім 

алды. Рихтгофен «Жібек жолы» ұғымын ғылыми айналымға енгізген ғалым ретінде белгілі. 

Ол Швецияның Персиядағы дипломатиялық миссиясының мүшесі болды, кейін тәуелсіз 

саяхатшы ретінде Ресейдің Орта Азиясын аралап, қыс мезгілінде Қашғарға дейін жетті. Бұл 

сапарлары «Король Оскардың елшілігі» және екі томдық «Хорасан мен Түркістан арқылы» 

еңбектерінде баяндалды. Гедин Галле университетінде философия докторы дәрежесін 

қорғады. Оның диссертациясы Персиядағы Демавенд тауына арналды.  

Гединнің үшінші Азияға сапары – бұл шынайы ғылыми экспедиция болды. Ол Ресей 

арқылы Памирді кесіп өтіп, Қытайға жетті. Экспедиция барысында 24 700 фут биіктіктегі 

Мұзтағ Ата шыңына көтерілуге әрекет жасады. Сондай-ақ, Хотан өзені бойымен Такла-Макан 

шөлін кесіп өткенде өлім қаупіне тап болды. Осы сапарында ол шөлдегі көне қоныстардың 

қалдықтарын ашты, «кезбе көлдер» деп аталатын Лобнор аймағын зерттеді және Солтүстік 

Тибетті кесіп өтіп, 1897 жылдың наурызында Бейжіңге жетті. Еліне Ресей арқылы оралды. Бұл 

экспедицияның нәтижелері екі томдық «Азия арқылы» атты танымал еңбекте және ғылыми 

есептер жинағында жарияланды. 1898 жылы Еуропаның географиялық қоғамдары тарапынан 

марапатталып, Британдық Корольдік географиялық қоғамының негізін қалаушылар медалі 

мен Швед географиялық қоғамының «Вега» медаліне ие болды. 

Төртінші экспедициясында Гедин Тарим өзенімен жүзіп, Лобнор аймағын зерттеді. Ол 

Жібек жолының көне қоныстарының бірі – Лу-Ланды аралады. Тибетте зерттеу жүргізіп, 

картография жасады, бірақ Лхасаға кіре алмады. Үндістанға Ладакх пен Кашмир арқылы 

қайтты. Бұл сапардан кейін король Оскар II оны дворяндық атақпен марапаттады – мұндай 

құрметке ие болған соңғы швед болды. Экспедиция нәтижелері екі томдық «Орталық Азия 

және Тибет» еңбегінде және бірнеше ғылыми жинақтарда жарияланды. Кейіннен ол 

Британдық Корольдік географиялық қоғамының Виктория медалімен марапатталды.  

Гединнің бесінші экспедициясы Персия арқылы Үндістанға өтіп, одан әрі Тибетке 

бағытталды. Бұл сапар британдық биліктің қарсылығына қарамастан жүзеге асты. Экспедиция 

барысында ол Оңтүстік-Батыс Тибетте жан-жақты бақылаулар жүргізді және бұрын белгісіз 

болған Гандисышань жотасын, сондай-ақ ірі үнді өзендерінің бастауын ашқанын мәлімдеді. 

1909 жылы Стокгольмге салтанатты түрде оралғанымен, оның тұжырымдарына қатысты 

Британдық Корольдік географиялық қоғамының кейбір мүшелері тарапынан күмән мен сын 

айтылды. Нәтижелер үш томдық «Гандисышань» еңбегінде жарияланып, он жылдан кейін 

тоғыз томдық ғылыми жинақпен толықтырылды. 

Хедин Швециядағы саяси өмірге де араласып, елдің қайта қарулануын қолдады. Ол 

«Полюстен полюске» атты дүниежүзілік географияға арналған бестселлер еңбегін жариялады. 

Бірінші дүниежүзілік соғыс кезінде Батыс және Шығыс майдандарынан прогермандық 

бағыттағы репортаждар жазып, соның салдарынан Британдық Корольдік географиялық 

қоғамының мүшелігінен шығарылды. 

Кейін ол Таяу Шығысты аралап, бұл аймаққа арналған екі кітап жазды. АҚШ-қа 

сапарында Гранд-Каньон туралы еңбек жариялап, Қытай, Моңғолия және Ресей арқылы 

оралды. Бұл сапардың бір бөлігі «Пекинден Мәскеуге дейін» атты еңбекте сипатталды. 

Хединнің соңғы ірі Азия экспедициясы неміс және қытайлық ғылыми топтардың 

қатысуымен өтті. Ол Моңғолияда ұзақ уақыт болып, Тарим ойпатына бағыт алды. Экспедиция 

барысында дүнген қолбасшысы Ма басқарған көтерілісшілердің тұтқынына түсті. Лобнор 

көлінің тарихи орын ауыстыруын зерттеді. Бұл экспедиция толық аяқталмағанымен, ол 

бірнеше танымал еңбектер жазып, ғылыми нәтижелерін жариялауды бастап, ақырында 1980-

жылдары 54 томдық жинаққа айналды. 

1936 жылғы Берлин Олимпиадасының ашылуында сөз сөйлеп, Германияға жиі барып, 

нацистік басшылармен байланыста болды. Әртүрлі жеке дипломатиялық миссияларға 

қатысып, пронацистік басылымдарда еңбек етті. Оның «Америка құрлықтар арасындағы 

күресте» атты кітабында Екінші дүниежүзілік соғыстың басталуына АҚШ президенті 

Рузвельтті айыптаған көзқарасы көрініс тапты. 

Хедин 88 жасында қайтыс болды. Оның есімімен Швед Корольдік ғылым академиясында 

және Стокгольмдегі Этнографиялық музейде «Свен Хедин қоры» құрылды. Соңғы жылдары 

ол өзінің әскери дипломатиясына қатысты естеліктерін, таныс болған ұлы тұлғалар туралы екі 

томдық жинағын және Азиядағы саяхаттарында серік болған иттері жайлы кітабын жариялады 

(Silk road, 2018). 

Материалдар және зерттеу әдістері. Негізгі дереккөздер ретінде ХІХ ғасырдың аяғында 

жарық көрген саяхатшылардың күнделіктері, экспедициялық есептері мен ғылыми еңбектері 

пайдаланылды. Әсіресе, швед зерттеушісі Свен Гединнің «Азия арқылы», «Хорасан мен 

Түркістан арқылы», «Орталық Азия және Тибет» атты еңбектері басты материалдар қатарында 

қарастырылды. Қосымша дереккөздер ретінде Ресей империясының Орта Азияға қатысты 

ресми құжаттары, картографиялық материалдар, сондай-ақ еуропалық географиялық 

қоғамдардың жарияланымдары қолданылды. Тарихи контексті толықтыру үшін мерзімді 

баспасөз материалдары мен замандас зерттеушілердің еңбектері пайдаланылды. 

Деректанулық талдау: Гединнің экспедициялық жазбалары мен карталарын салыстыра 

отырып, олардың ғылыми құндылығы мен деректік сенімділігі анықталды. Салыстырмалы 

әдіс: Гединнің мәліметтері Николай Пржевальский, Адольф Норденшельд және басқа 

зерттеушілердің еңбектерімен салыстырылды. Бұл әдіс арқылы оның жаңалықтарының 

түпнұсқалығы мен қайшылықтары айқындалды. Картографиялық әдіс: Экспедиция 

барысында жасалған карталар мен географиялық сипаттамалар қазіргі деректермен 

салыстырылып, тарихи география тұрғысынан бағаланды. Тарихи реконструкция: Саяхат 

бағыттары мен оқиғалары тарихи деректер негізінде қайта қалпына келтірілді.  

Интердисциплинарлық тәсіл: Тарих, география, этнография және деректану ғылымдарының 

әдістері біріктіріліп қолданылды. 

Талқылау. ХІХ ғасырдан бастап Ресей империясы өзінің отарлық территорияларын 

зерттей бастады. Қазақстанға да ғылыми-зерттеу экспедициялары ұыймдастырылды. Атап 

айтсақ, 1896-1903 жылдар аралығында  Ф.А. Щербинаның жетекшілігімен зерттеу 

экспедициясы Қазақстанның Ақмола, Торғай және Семей облыстарының 12 уездін зерттеді. 

Статистикалық зерттеу жұмысының нәтижесінде, 1898-1909 жылдары «Материалы по 

киргизскому землепользованию, собранные и разработанные экспедицией по исследованию 

степных областей» атты он үш томдық ғылыми жұмыс жарыққа шықты (Щербина, 1903: 568). 

Ф.А. Щербинаның редакциялығымен шыққан бұл басылымда Қазақстанның әлеуметтік-

экономикалық жағдайына қатысты зерттеу мәліметтері келтірілген.  

П.П. Румянцевтің жетекшілігімен ұйымдастырылған статистикалық экспедиция 

нәтижелері Жетісу облысының 1909–1913 жылдар аралығындағы әлеуметтік-экономикалық 

даму динамикасын айқындайтын іргелі дереккөз болып табылады. 1911–1916 жылдар 

бедерінде 8 том көлемінде жарық көрген бұл статистикалық материалдар Жетісу қоныс аудару 

басқармасының мұрағаттық іс-қағаздарымен өзара салыстырмалы-ретроспективті талдау 

жүргізуге, сол арқылы аймақтың тарихи жағдайын шынайы тұрғыда зерделеуге мүмкіндік 

беретін ғылыми құндылығы жоғары құжаттар жиынтығы ретінде бағаланады [Румянцев, 1911-

1916]. П.П. Румянцевтің экспедициясы Жетісу облысының Лепсі, Қапал, Жаркент, Верный, 

Пішпек және Пржевальский уездерін зерттеді. Соныме қатар, ХІХ ғасырда Қазақстанның әр-

түрлі салада зерттелуіне шығыстанушы-ғалымдар П.П. Семенов-Тянь-Шаньский, Н.П. 

Рычков, М.М. Мелиоранский, В.В. Радлов, В.В. Бартольд өз үлестерін қосты. Отарлау 

саясатының негізінде, осындай ғылыми-зерттеу экспедициялары Қазақстанның барлық 

аудандарына ұйымдастырылған болатын (Hedin, 1898: 1278).  

Ресей империясына, әсіресе оның азиялық отар территорияларына батыс саяхатшылары 

үлкен қызығушылық арттыра бастады. ХІХ ғасырда батыс саяхатшылар Хива және Қашғар 

территоияларына саяхат жасап, Қазақстан арқылы өткен болатын. Солардың бірі, швед 

ғалымы, географ Свен Гедин Орта Азия территориясына зерттеу жұмыстарымен барғанда, 

Памир тауларын мекендеген көшпелі қырғыз халқының арасында бірнеше ай болған.  

Ғалым-географ Свен Гединнің Азия құрлығын зерттеуге деген ұмтылысы әйгілі 

Фердинанд фон Рихтгофен мектебінде жүргенде қалыптаса бастады. Өзінің алғашқы танысу 

сапарын 1890-1891 жылдары Персия мен Орта Азияның ірі орталықтары — Ашхабат, Бұхара, 

Самарқанд, Ташкент және Қашғар қалалары арқылы өткізді. Бұл сапар оның болашақ 

ауқымды зерттеулеріне дайындық іспетті болды. Кейіннен, 1893-1897 жылдар аралығында 

Гедин Памир мен Тибетті қамтитын Орта Азия аумағына ұзақ мерзімді экспедиция жасады. 

Осы қажырлы еңбектің нәтижесінде 1898 жылы Лондонда «Азия арқылы» («Through Asia») 

атты екі томдық іргелі ғылыми еңбегі жарық көрді. Бұл туынды ғалымның көпжылдық 

географиялық және этнографиялық ізденістерінің басты қорытындысына айналды (Hedin, 

1898: 1278).  

Свен Гединнің «Азия арқылы» («Through Asia») еңбегі 1899 жылы «В сердце Азии: 

Памир. Тибет. Восточный Туркестан» деген атаумен орыс тілінде Санкт-Петербургтен 

басылып шыққан (Ганзен, 1899: 455).  

1893 жылдың 16 қазанында Свен Гедин Азия өңіріне кезекті ғылыми экспедициясын 

бастап, кейіннен бұл сапарын «Азия арқылы» атты еңбегінде баяндады. Туындының бірінші 

бөліміндегі ерекше екі тарау Памир қырғыздарының тыныс-тіршілігіне арналған. «Қырғыздар 

арасында» («Among the Kirghiz») деп аталатын бөлімде саяхатшы төрт ай бойы 

көшпенділермен бірге өткізген уақытын үлкен тебіреніспен еске алады. Гедин еуропалық 

зерттеуші болса да, қырғыз ауылдарында жүргенде ешқандай жалғыздық сезінбегенін, 

керісінше, халықтың шынайы достығы мен айнымас қонақжайлылығына бөленгенін жазады. 

Ол қырғыздардың күнделікті өміріне толықтай еніп, киіз үйде тұрды, ұлттық тағамдарынан 

дәм татты және ат үстінде ұзақ жолдарды бірге еңсерді. Тіпті жергілікті тұрғындар оның бұл 

бейімделуін жоғары бағалап: «Сіз енді қырғыз болдыңыз» («Sis indi Kirghiz boldiniz») деп 

ілтипат білдірген. Бұл деректер Свен Гединнің тек сырттай бақылаушы емес, жергілікті 

мәдениетті іштей сезінген, халықпен рухани бауырласқан зерттеуші болғанын айғақтайды. 

Нәтижелер. Жоғарыда көрсетілгендей, Гедин қырғыздардың арасында ұзақ уақыт 

болғандықтан, жергіллікті халықтың сөздерін аудармасымен бірге кітабында келтірген. Бір 

айта кетерлік жайт, «Сіз енді қырғыз болдыңыз» деген саяхатшы келтіретін сөйлем қазақ 

тіліндегі сөздермен сәйкес келеді. ХІХ ғасырдағы Памир тауын мекендеген қырғыздардың 

тілдері қазақ тіліне ұқсас болғандығын байқауға болады.  

Свен Гедин кітабының «Қырғыздар арасындағы өмір» («Life among the Kirghiz») атты 

тарауында бұл халықтың арасында ұзақ уақыт өткізгендіктен, қырғыздар туралы бірнеше 

мәлімет келтіретіндігін айтады: «Ендігі кезекте, ұзақ уақыт бойы олармен бірге уақыт өткізген 

(өмір сүрген) халқым — қырғыздар туралы бірнеше ауыз сөз айта кеткім келеді.» (Hedin, 1898: 

419). Саяхатшы С. Гедин өз еңбегінде Орталық Азия көшпенділерінің өмір салтын сипаттай 

келе, қырғыз қоғамына тән бірқатар этнографиялық ерекшеліктер мен тұрмыстық салт-

дәстүрлерге тоқталады. Автор қырғыздардың экстенсивті мал шаруашылығымен айналысып, 

жыл мезгілдеріне қарай Мұзтаг-Ата мен Памирдің биік таулы аймақтары (жайлаулары) мен 

төменгі аңғарлары (қыстаулары) арасында маусымдық миграция жасағанын нақты 

деректермен негіздейді. Оның еңбегіндегі бір қауым мүшелерінің рулық-туыстық тұтастығы 

және жайылымдық жерлерді пайдаланудағы тұрақтылығы туралы тұжырымдары (Hedin, 1898: 

419) дәстүрлі қазақ қоғамының әлеуметтік-экономикалық құрылымымен тікелей сабақтасып 

жатыр. Қазақ даласындағы рулық қауымдар (ауылдар) да дәл осындай біртұтас шаруашылық 

субъектісі ретінде қызмет етіп, әрбір рудың маусымдық көш жолдары мен тұрақты жер 

иеліктері (жайлау, күздеу, қыстау, көктеу) қатаң межеленіп отырған. 

Сонымен қатар, Памир тауларына барар жолда саяхатшы қазақ даласы арқылы да өтті. 

С. Гедин «Азия арқылы» кітабының «Қырғыз даласының арғы бетінде (Across the kirghiz 

steppes)» тарауыда қазақ даласына келген сапарын былайша баяндайды: «14 қарашада 

Орынборда қыстың алғашқы бораны соғып, түс кезінде термометр көрсеткіші жоғарыға дейін 

төмендеді. Дегенмен, бәрі дайын болғандықтан, мен сапарымды шегере қоймадым. 

Сандықтарым мен оқ-дәрі жәшіктерімнің бәрі кендір матамен қапталып, тарантастың артына 

және көшірме орындығының алдына мықты арқанмен байланды. Үнемі қолданылатын 

сөмкелер, камералар мен азық-түлік қораптары кілемдермен, жастықтармен және аң 

терілерімен бірге ішке нығыздап салынды. Дөңгелектер жақсылап майланып, аттардың 

алғашқы үштігі жегілді. Алайда, жолға шығуға бәрі толық дайын болғанша кеш батты. 

Генерал Ломачевский мен қонақ үй тұрғындары маған ақ жол тілеп, шығарып салды. Ауыр 

арба аула қақпасынан шығып, оның қоңыраулары Орынбор көшелерінде көңілді сыңғырлай 

бастады. 

Қараңғы батпай тұрып біз құлазыған даланың шетіне жеттік. Жел гуілдеп, арбаның 

үстіңгі жағынын соққылап, бетімізге ұлпа қар ұшырды. Бірте-бірте жел басылып, жұлдыздар 

көрінді, олар бүкіл өлкені жапқан жұқа қар жамылғысын жарықтандырды. Нежинкада мені 

аптасына екі рет Ташкентке қатынайтын пошта қуып жетті. Ол тек жергілікті хат-хабарды 

тасымалдайтындықтан, небәрі екі-ақ тройка болды; алайда пошта қаптарының жалпы салмағы 

16-17 центнерді құрады. Бірінші пошташы тек Орск қаласына дейін барады. Ол жерден басқа 

курьер поштаны Ырғызға, үшіншісі Қазалыға, төртіншісі Перовскіге, бесіншісі Түркістанға, 

ал соңғысы Ташкентке жеткізеді. Біз Орск қаласына дейін бірге жүрдік, көп ұзамай біздің үш 

ауыр тиелген арбамыз станция үйінен аттанды. Қармас-Озернаяға дейінгі жол төбелі әрі ауыр 

болды, бірақ кейінірек жер тегістеліп, боран басылды, жолдың кей жерлерінде қар да болмады. 

Гериалға барар жолда біз алғашқы жолаушыларды жолықтырдық, бұл Хиуадан Орынборға 

мақта тасып бара жатқан жүз немесе одан да көп түйеден тұратын керуен еді. Қырғыз 

түйешілері бастаған бұл тізбек құлазыған дала ландшафтында өте көрікті көрінді. 

Осы уақыт шамасында пошта телегаларының бірінің білігі (осі) сынып, көлік сонда 

қалды. Менің де жүгім тоқтаусыз шайқалу мен соққыдан босап кетіп, оны қайта байлауға тура 

келді. Аспан бұлтты болды; жел соғып тұрғанымен, қар жаумады. Температура 27 градуске 

дейін жетті. Орал өзенінен өткен соң оның бірнеше тармақтарын кішкентай ағаш көпірлер 

арқылы кесіп өттік. Айналада Орынбор казактары күзеткен көптеген шағын станицалар 

(бекіністер) болды.» - ғалым қараша айындағы қазақ даласын сипаттайды (Hedin, 1898: 37-39). 

Бұл мезгілде осы жерде қыстың ызғары байқалып, алғашқы қар жауғанын көрсетеді. Сонымен 

қатар, Қазақстанда пошта қатынасының ХІХ ғасырдың аяғында дамығанын және жалғыз 

жолаушыға жергілікті халық аянбай көмегін тигізгенін байқауға болады.  

«Дала! Тек қана жазық дала, тек алыстан таулар ғана мұнартады. Жол қатып қалған, қар 

басқан Орал өзенін жағалай созылып жатты. Сирек кездесетін қырғыз киіз үйлері болмаса, 

ландшафт өте құлазыған көрінді, ал станциялардың арасы тым алыс еді. Бірақ қатып қалған 

жер үстіндегі тоқтаусыз сілкініс пен ат қоңырауларының бірсарынды сыңғыры ұйқы 

шақырып, мен қайта-қайта ұйықтап кетіп жаттым. 

Кейбір жақсырақ бекеттерде біз Орынборға, одан әрі Ресейдің ішкі аймақтарына 

айдалып бара жатқан үлкен мал отарларын, негізінен өгіздерді жолықтырдық. Қырық сегіз 

сағат жол жүргеннен кейін біз ақыры 20 000 тұрғыны бар, Жайық (Орал) өзенінің сол 

жағалауында және Ор өзенінің оң жағалауында орналасқан Орск қаласына жеттік. Ол Азия 

топырағында орналасқан және қалаға Жайық өзенінің айбынды ағысына салынған тар ағаш 

көпір арқылы кіреді. Үйлер жеке тұрған биік төбенің айналасына топтасқан, төбе басында 

түнде өртті бақылау үшін салынған сағат мұнарасы бар. Ол жерден көрініс өте кең. Маңайда 

аласа таулар көрінеді. Тек Ташкентке қарай жол кететін оңтүстік-батыс бағыты ғана жазық 

болып келеді. 

Собор (губернатор үйі), мекемелер мен мектептер, пошта, телеграф және базарлар 

Жайық өзені мен төбенің арасында орналасқан; көпестер мен мещандардың үйлері де сонда. 

Төбенің оңтүстік бетінде кедейлер, шаруалар, татарлар мен қырғыздар тұрады. Қаланың басты 

шіркеуін төбенің басына салу жоспарланып, тіпті іргетасының бір бөлігі қаланған еді; бірақ 

қажетті қаражат табылмай, жұмыс тоқтап қалды. Егер салынғанда, бұл шіркеу Еуропа мен 

Азияның екі жағынан да талай миль жерден көрініп тұрар еді.  

Көктемде Жайық өзені қатты көтеріліп, кейде Орскінің төменгі бөліктерін су басады, 

сондай-ақ айналада үлкен көлдер түзіледі. Ондай кездерде тұрғындар төбеге шығып, даланың 

теңізге айналған көрінісіне таңдана қарайды. Көктемде мұз ери бастағанда, жай ғана 

бағандарға орнатылған көпірді бұзып кетеді, сондықтан оны жыл сайын қайта салуға тура 

келеді. Мұндай уақытта пошта өзеннен қайықпен тасымалданады.» - деп Орск қаласының сол 

кезеңдегі сипаттамасын көрсетеді (Hedin, 1898: 39-40). Свен Гедин саяхатта өз көзімен 

көргенін еңбегінде келтірген. Осындай деректердегі мәліметтер арқылы, ХІХ ғасырдағы 

жағдайды нақты анықтауға болады.  

Саяхатшы қазақ даласының өзен-көлдерінің мекендеріне де тоқталады: «Жайық өзені, 

Каспий теңізі, Арал көлі, Сырдария және Ертіс аралығында Қырғыз даласының ұлан-ғайыр 

жазығы созылып жатыр. Қырғыз көшпенділері аз қоныстанған бұл дала қасқыр, түлкі, бөкен, 

қоян сияқты аңдардың мекені болып табылады; сонымен қатар мұнда қатал табиғи 

жағдайларға төзімді тікенді дала өсімдіктері өседі. Ылғал жеткілікті жерлерде қамыс өте көп 

өседі; тіпті ең құрғақ құмды шөлдердің өзінде бойы алты-жеті футқа жететін сексеуіл 

бұталары кездеседі. Оның өте қатты тамырлары қырғыздардың негізгі отыны болып табылады 

және оны күзде қысқы қолданыс үшін жинап алады. Әрбір дерлік ауылдан сексеуілдің үлкен 

бумаларын көруге болады және біз оны ғана тасымалдап бара жатқан үлкен керуендерді жиі 

кездестірдік. 

Кей-кезде даланы су арналары кесіп өтеді, бірақ жылдың бұл мезгілінде олар әдетте 

құрғақ болады. Олар көктем мен күзде сансыз жыл құстары жиналатын шағын тұзды көлдерге 

құяды. Дәл осы өзендердің жағасында қырғыздар өздерінің қара үйлер мен қамыстан жасалған 

бастырмалардан тұратын ауылдарын тігеді. Ал олардың қысқы ауылдары — балшықтан 

немесе топырақтан салынған лашықтар. Жазда олар аптап ыстықтан қашып және күнге күйіп 

кетпеген жайылым табу үшін мал отарларымен бірге солтүстікке қарай көшеді. Көптеген 

қырғыздардың 3000-ға дейін қойы мен 500 жылқысы болады, мұндай жағдайда олардың 

тұрмысы өте жақсы деп есептеледі» (Hedin, 1898: 40-41). Свен Гединнің пайымдауынша, қазақ 

халқының сол кезеңдегі тұрмыс-тіршілігі жақсы болған, көшпелі мал шаруашылығымен 

айналысып, жазда, күзде, қыста тұрған жайларын сипаттайды. Атап өтетін жайт, көптеген 

қазақтардың 3000 қойдан, 500 жылқыдан болған, олрадың ауқатты өмір сүргенін көрсетеді. 

Сонымен қатар, қазақ даласының флора мен фаунасына да тоқталады.  

Автор қазақ халқына тән қасиеттерін байқап, нақты белгілеп кеткен: «Қырғыздар — 

жартылай жабайы, бірақ қабілетті, дені сау және ақкөңіл халық. Олар өздерін «Қайсақ», яғни 

ержүрек жауынгерлер деп атағанды жақсы көреді, даладағы оңаша өмірлеріне риза, 

бостандықты сүйеді, ешқандай билікті мойындамайды және қалаларда тұратындарды немесе 

ауыл шаруашылығымен айналысатындарды менсінбейді. Өмір сүру үшін күресте олардың 

тағдыры ауыр. Мал отарлары — олардың негізгі күнкөріс көзі, оларды тамақпен және киіммен 

қамтамасыз етеді. Тақыр өсімдіктер мен топырақтың өзі олардың баспаналарына материал 

болады. Сексеуілдің ұзақ әрі қатты жанатын тамырлары оларды қысқы суықтан қорғайды. 

Олардың тілі өте бай емес; өзара сөйлескенде түсінісу үшін жанды ым-ишараларды 

қолданады. Олар ата-бабалары еркін өмір сүрген құлазыған даласын жан-тәнімен сүйеді, 

бейтаныс адам көз тоқтатар ештеңе таба алмаса да, олар даланы әдемі әрі алуан түрлі деп 

санайды. 

Қырғыздардың өмір сүру ортасының физикалық жағдайларына байланысты, олардың 

жергілікті жерді бағдарлау қабілеті мен көру қабілеті жоғары деңгейде дамыған. Бейтаныс 

адам бірсарынды жазықтықтан басқа ештеңені байқамай, жолдың ешқандай белгісі жоқ өлкеде 

күндер бойы жүруі мүмкін болса, қырғыздар тіпті түнде де өз жолын қателеспей табады. Бұл 

ретте олар аспан денелерін нұсқаулық ретінде қолданбайды. Олар әрбір өсімдікті, әрбір тасты 

таниды; шөп шоғырларының әдеттегіден сирек немесе тығыз өскен жерлерін байқайды. Олар 

еуропалықтар аспапсыз байқай алмайтын жер бетіндегі тегіс емес жерлерді көре алады. 

Қырғыз көкжиектегі аттың түсін бейтаныс адам оның бар екенін байқамай тұрып-ақ ажырата 

алады; сондай-ақ ол дүрбімен қарағанда алыстағы нүкте болып көрінетін арбаның жақындап 

немесе алыстап бара жатқанын айта алады» (Hedin, 1898: 41-42). Қазақтарды еуропа халқымен 

салыстыра келе, еуропалықтар жапан далада арнайы құрылғыларға жүгінсе, жергілікті қазақ 

халқы өз даласының әр бір өсімдігін, тасын таниды деп ерекше сипаттайды. Қазақтардың 

мінез-құлқының ерекшелігін атай келе, оладың өз далаларына деген ерекше махабатын 

көрсеткен.  

Свен Гедин өзінің саяхатын жалғастырып, Памир тауларына дейін жеткен. Осы жақта 

жергілікті қырғыз халқының арасында бірнеше ай тұрып, сол халықтың салт-дәстүрін, 

тұрмыс-тіршілігін зерттеген.  

Ғалым қырғыздардың туғанда, үйленгенде және қайтыс болғанда өткізілетін рәсімдеріне 

тоқталып кеткен. Гедин келтіргендей, бала туғаннан кейін, келесі күні отбасын құттықтау 

үшін туыстары жиналады. Туыстарының басы қосылғанда, қой сойылып, Құран оқылады. 

Баланың туғанына үш күн болғанда, молда оған есімін қояды: «Бала дүниеге келгенде, келесі 

күні туған-туыстары құттықтап келеді. Қой сойылып, той жасалады және дұға оқылады. 

Үшінші күні балаға есім беріледі, оны молда кітаптан іздеп табады; әр күннің өзіне тиесілі 

есімі болады және бала сол есіммен танылады» (Hedin, 1898: 419). Дәстүрлі қазақ 

қоғамындағы баланың дүниеге келуіне байланысты атқарылатын «шілдехана» және нәрестеге 

ат қою рәсімдері де мал сойып, құдайы тамақ беру, исламдық қағидаларға сай азан шақырып 

ат қою, дұға бағыштау секілді жосындармен өтеді. Бұл салттық ұқсастықтар Орталық Азияның 

өзге де көшпелі мұсылман қауымдастықтарына ортақ рухани-мәдени құндылықтар мен 

тұрмыстық-діни синкретизмнің біртұтастығын айғақтайды. 

Содан кейін Свен Гедин қырғыздардың үйлену рәсімін баяндайды: «Жас қырғыз жігіті 

үйленгісі келгенде, ата-анасы оған лайықты қалыңдық таңдап береді, ол оны алуға міндетті; 

ал егер қалыңдық келісімін бермесе, неке бұзылуы мүмкін, дегенмен қыз да көбінесе ата -

анасының еркіне тәуелді болады. Егер жігіттің ата-анасы болмаса, ол қалыңдықты өзі 

таңдайды; бірақ ол әрқашан ата-анасына қалыңмал төлеуі тиіс... Егер қыз жас әрі сұлу болса, 

өте үлкен қалыңмал сұралады» (Hedin, 1898: 419-420). Жас қырғыз жігіті үйленген кезде ата-

анасы баласына қалыңдықты таңдап беретіндігін және қалың-малдың міндетті түрде 

төленетіндігі баяндалған. Қалыңдық та көп жағдайда өзінің ата-анасының қалауымен келісуге 

міндетті. ХІХ ғасырда бұрыннан келе жатқан салт-дәстүр бойынша қазақтарда да екі жақтың 

ата-анасы келісіп, өзара құдаласатын. Автор бұл үзіндіде қалың-малдың «калым» деген 

орысша аудармасын келтірген. Қалыңдыққа құда түсіп, қалың-мал төленгеннен кейін, үлкен 

той тойланатын. Свен Гедин той рәсіміне қысқаша сипаттама береді, жаңа киіз үйлер тігіліп, 

тойға көп қонақтар келеді. Дастархан жайылып, молда екі жастың некесін қияды. Той кезінде 

бәйге болады. Бір айта кетерлік жайт, Свен Гедин 1894 жылғы Мұзтақ-ата тауының жанында 

тұрған бір қырғыз отбасында болған жағдайды келтіреді: «1894 жылы Мұзтаг-Ата маңында 

ерекше сұлу қырғыз қызы — Нәзира хан (Nevra Khan) өмір сүрді. Оған алыс-жақыннан сөз 

салып, құда түскісі келген бозбалалар көп еді, бірақ әкесінің тым жоғары, ақылға сыймайтын 

қалың мал сұрағаны соншалық — бойжеткен жиырма бес жасқа келсе де, әлі тұрмысқа 

шықпаған болатын» (Hedin, 1898: 420). Саяхатшы өз еңбегінде жергілікті халықтың 

отбасылық-неке институтындағы мүліктік қатынастардың көрінісін нақты мысалмен 

сипаттайды. Оның мәліметінше, аймаққа сұлулығымен танымал болған бойжеткенге алыс-

жақыннан ниет білдірушілер, айттырушылар көп болғанымен, әкесінің тым шамадан тыс 

қалың мал талап етуі кесірінен қыздың жиырма бес жасқа дейін отырып қалғаны атап 

көрсетіледі. Бұл дерек көшпелі қоғамдағы некелесу үдерісінде қалың мал көлемінің шешуші 

рөл атқарғанын және бұл дәстүрдің кейде әлеуметтік қайшылықтарға алып келгенін 

айғақтайды.  

Швед ғалымы қырғыздардың арасында төрт ай бойы тұрған кезде, барлық салт-дәстүрге 

көңіл аударып кейін кітабында жариялаған. Салт-дәстүрдің бірі, қайтыс болған кезде 

қырғыздарда өткізілетін рәсімдерді көрсетеді: «Қырғыз адамы қайтыс болғанда, мәйітті 

жақсылап жуып, таза ақ киіммен киіндіреді; содан кейін кендір матаға (кебінге) және киізге 

орап, мүмкіндігінше тезірек қабірге жеткізеді. Қабірдің тереңдігі үш фут етіп қазылады, ал 

шұңқырдың түбінен, дәлірек айтқанда бүйірінен тағы бір көлденең қуыс (ләһат) ойылады және 

мәйіт соның ішіне қойылады. Осыдан кейін қабір топырақпен толтырылып, үстіне тас 

қойылады; ал егер бақилық болған адам бай болса, оның зиратының басына тіктөртбұрышты 

негіздегі кішігірім күмбез тұрғызылады. Жерлеу рәсімінен кейін қырық күн бойы қаралы 

жақындары қабір басына барып тұрады» (Hedin, 1898: 420-423). С. Гедин жазбаларында Памир 

қырғыздарының өлікті жөнелту және жерлеу рәсімдерін сипаттаған. Оның деректері 

бойынша, мәйітті жуу, ақ матадан кебін кигізу, киізге орау және қабір басына тас қою секілді 

исламдық-дәстүрлі шарттар қатаң сақталған. Сондай-ақ, марқұмның әлеуметтік мәртебесіне 

сай мазар тұрғызу және бақилық болған жанның «қырқын беру» секілді қаралы ғұрыптардың 

орындалуы ХІХ ғасырдағы қырғыз қоғамының рухани мәдениетін айғақтайды. Зерттеуші бұл 

рәсімдерді толық сипаттамаса да, келтірілген мәліметтер Орталық Азия көшпелілерінің, 

соның ішінде қазақ халқының жерлеу салтымен типологиялық тұрғыдан толық сәйкес 

келетінін көрсетеді. 

Қырғыздар мал шаруашылығымен айналысқандықтан, әр кезеңде көшіп-қонып жүрген. 

Свен Гедин олардың өмірінен келесі үзінді келтіреді: «Қырғыз отбасының үй мүлкі мен 

тұрмыстық заттары аса көп емес. Олар көшкен кезде, барлық дүние-мүлкін тасымалдауға 

небәрі екі-үш қодас (жақ) жеткілікті болады. Көлемді заттардың ішіндегі ең үлкені — ағаш 

қаңқасы (уық-керегесі) мен қалың киіз жабуы бар киіз үйдің өзі, сондай-ақ ер-тоқымдар, ат 

көрпелер, төсек-орындар мен кілемдер. Келесі кезекте тұрмыстық ыдыс-аяқтар тұрады, 

олардың ішіндегі ең маңыздысы — үлкен шойын қазан; бұған қоса қыш тостағандар мен 

кеселер, жалпақ ағаш табақтар, тұтқасы мен қақпағы бар темір немесе мыс құмғандар мен 

шәйнектер. Сондай-ақ, дәулетті әрі жабдықталған кез келген киіз үйде тоқыма станогы 

(өрмек), қамыр илейтін ағаш астау, дәнді дақылдарды елейтін елеуіш, балталар, дән мен ұн 

сақтайтын қаптар (нар), бесік, қылқобыз (скрипка тектес аспап) бен домбыра (гитара тектес 

аспап), қазан орнататын темір таған (ошақ) секілді көптеген заттар ешқашан үзілмейді» (Hedin, 

1898: 423). С. Гедин жазбаларында көшпелі халықтың тұрмыстық мәдениеті мен материалдық 

құндылықтарының жинақылығына назар аударады. Оның байқауынша, дәстүрлі киіз үй мен 

оның ішкі жабдықтарын, сондай-ақ үй мүліктерін тасымалдауға небәрі екі-үш көлік малы 

жеткілікті болған. Саяхатшы жүк көлемінің негізгі бөлігін киіз үйдің ағаш қаңқасы мен 

жабулары, ер-тоқымдар мен тоқыма бұйымдары құрайтынын, ал қалған бөлігі қазан, ағаш 

табақ, өрмек, астау, қанар қап және бесік сияқты тұрмыстық заттардан тұратынын жазады. 

Зерттеуші көшпелілердің баспанасын батыс әдебиетінде қалыптасқан «юрта» атауымен 

бергенімен, оның жергілікті түркілік атауы «үй» (uy) екенін дәл көрсетеді, бұл қазақ тілінің 

лексикасымен толық үйлеседі. Оған қоса, мәтіндегі ыдыс-аяқ атаулары (қазан, табақ, құмған 

т.б.) қазақтың дәстүрлі шаруашылық лексикасымен ортақ. Автордың тұрмыстық заттар 

қатарында батыстық «скрипка» мен «гитара» аспаптарын атап өтуі ерекше қызығушылық 

тудырады. ХІХ ғасырдағы Памир қырғыздарының тұрмысында еуропалық жиһангездің 

жергілікті ішекті-ысқышты (қыл қобыз/қыл қыяк) және шертпелі (домбыра/қомыз) музыкалық 

аспаптарын өз дүниетанымы шеңберінде («скрипка» және «гитара» деп) ұқсас аспаптар 

ретінде қабылдауы ықтимал.  

Автор көшпелі қырғыздардың сүттен дайындайтын келесі тағамдарын атайды: «Ең көп 

ішілетін сүйікті сусын — айран (қайнатылған сүтке су қосып, ашыту арқылы дайындалады), 

ол әсіресе жаз айларында шөл қандыратын ерекше сергіткіш сусын болып табылады. Қаймақ 

— қодас сүтінен алынатын, дәмі тіл үйіретін, бадам (миндаль) дәмі сезілетін, қою, тәтті әрі 

сары түсті ерекше өнім. Кәдімгі шикі сүтті сүт деп атайды. Сүт өнімдерінің бұл барлық түрлері 

ешкі терісінен жасалған торсықтарда сақталады» (Hedin, 1898: 423). С. Гедин Памир 

қырғыздарының дәстүрлі сүт тағамдарын дайындау технологиясына да айрықша назар 

аударған. Автордың сипаттамасында ашытылған сүт өнімі — «айранның» жазғы маусымда 

шөл қандыратын, шипалық әрі сергіткіш қасиеті жоғары сусын ретінде кеңінен тұтынылатыны 

көрсетіледі. Сонымен қатар, зерттеуші биік таулы өңірдің өзіндік ерекшелігі болып табылатын 

қодас сүтінен алынатын, қою, түсі сарғыш әрі дәмдік сапасы өте жоғары қаймақ өнімін ерекше 

атап өтеді. Саяхатшының күнделігіндегі сүт өнімдерінің жалпылама «сүт» деп аталуы және 

осы өнімдердің барлығын сақтау үшін ешкі терісінен арнайы дайындалған ыдыстардың 

қолданылатыны туралы мәліметтері — Орталық Азия халықтарының шаруашылық-

тұрмыстық ұқсастығын көрсететін маңызды этнографиялық мәліметтер.  

Свен Гедин қырғыздардың негізгі тамағы сүт пен қойдың еті дейді: «Қырғыздар 

негізінен қодас сүтін және қой етін қолданады. Аптасына бір немесе екі рет қой сойылып, 

содан кейін ауыл тұрғындары мәре-сәре болып, тоя тамақтанады. Олар киіз үйдің ішіне, қазан-

ошақта ет қайнап жатқан оттың айналасына лық толы болып жиналады» (Hedin, 1898: 423). С. 

Гединнің Памир қырғыздарының апталық ет тұтыну жиілігі мен ас ішу мәдениеті туралы 

берген мәліметтері көшпелі қоғамға тән дәстүрінің айқын көрінісі болып табылады. 

Көшпенділердің шаруашылық жағдайына сәйкес, олардың тағамдарында ет пен сүт 

өнімдерінің басым болуы — Орталық Азия өңіріндегі мал шаруашылығы мәдениетінің 

заңдылығы. Автор кітабында көрсеткен ет және сүт тағамдарының түрлері, сондай-ақ салт-

дәстүрлер арқылы қазақ пен қырғыз халықтарының материалдық және рухани мәдениетіндегі 

ұқсастықтарын байқауға болады.  

Қорытынды. Свен Гединнің «Азия арқылы» атты еңбегінде XIX ғасырдың соңындағы 

Памир қырғыздарының тарихы мен тұрмысына арналған екі арнайы тарау бар. Автор жай ғана 

бақылаушы емес, осы халықтың ортасында ұзақ уақыт болып, көрген-білгенін егжей-тегжейлі 

зерттеп, жазған.  

Ғалымның Памир өңірінде жүргізген географиялық ізденістерінің нәтижелі болуына 

жергілікті қырғыздардың қосқан үлесі зор. Гедин өз жазбаларында олардың көрсеткен көмегін 

ерекше ілтипатпен атап өтеді. Экспедиция соңындағы қоштасу сәті автордың есінде ерекше 

қалған: алыстап бара жатқан керуенге ұзақ қарап тұрған көшпенділердің бейнесі арқылы ол 

екі түрлі әлемнің — зерттеуші ғалым мен оның мақсатын жұмбақ санаған халықтың кездесуін 

ерекше суреттейді. Гедин өз туындысын қырғыздардың көкейінде қалған: «Бұл жатжұрттық 

не іздеп келді?» дегендей таңданыс толы сауалдарымен түйіндейді. 

«Азия арқылы» («Through Asia») атты Свен Гединнің еңбегін тарихи-географиялық 

тұрғыдан айта келе, бұл экспедициялық зерттеудің ХІХ ғасырдың соңындағы Орта Азия мен 

Орталық Азия аймағының зерттелмеген, қарастырылмаған беттерін ашудағы маңызы зор 

еңбек деген тұжырым жасауға болады. Зерттеушінің қолжазбалары жай ғана саяхатшының 

күнделігі емес, аймақтың геокеңістігін, климаттық ерекшеліктерін және демографиялық 

құрылымын айқындаған кешенді ғылыми еңбек болып табылады 

